Փետրվարի ֆլեշմոբի խնդիրների լուծումներ

Առաջին մակարդակ

1. Կատարելով թվաբանական գործողությունները՝ գրի՛ր յուրաքանչյուր դեղին վանդակում պակասող շրջանների թիվը:

Լուծել ենք Paint ծրագրի օգնությամբ, կետերը հաշվել ենք և գրել թվանշանով, ապա կատարել գումարման և հանման գործողություններ։ Դատարկ վանդակներում ստացել ենք 3:
Լիլիթ Սահակյան

Խաղացել ենք միանման լեգոներով, յուրաքանչյուր լեգոն մեկ միավոր։ Չորս լեգոները դրել ենք յոթ լեգոյի վրա, տեսել ենք, որ պակասում է երեք լեգո։ Հետո առանձին չորսին ավելացրել ենք երեքը և համոզվել, որ յոթ լեգո է ստացվում։ Այդպես հերթականությամբ կատարեցինք բոլոր գործողությունները։ Զրոյի փոխարեն դրել ենք լեգոների դատարկ տուփը😊։

Երեխաներին շփոթեցնում էր +_= նշանները, առանց դրանց ավելի շուտ էին կողմնորոշվում։

Էլյա Գրիգորյան

Անուշ Աթայան
Պատասխան՝ 3:
Խնդրի հրապարակված տարբերակում պահանջի մեջ «յուրաքանչյուր» բառը չկար: Ինչի պատճառով խնդրի ճիշտ պատասխանը 12 կլիներ, ոչ թե 3: Այս հանգամանքին ուշադրություն հրավիրեց Անահիտ Մելքոնյանը՝ հարավային դպրոց պարտեզից: Քանի որ պատասխանների մեջ 3 թիվը զգալի քանակ էր կազմում, խնդրի պահանջում ավելացրել ենք «յուրաքանչյուր» բառը: 12 գրողների պատասխանները համարվել են ճիշտ:  
2. Արևմտյան դպրոց-պարտեզի հավերը ամեն օր նույն քանակի ձու են ածում: Երկու օրում ածում են քսան ձու: Քանի՞ ձու կածեն հավերը մեկ շաբաթվա ընթացքում:

Հինգ տարեկանների հետ խնդիրը լուծեցինք լուցկու հատիկների օգնությամբ։ Վերցրեցինք 20 լուցկու հատիկ, և եթե 2 օրում հավերը ածում են 20 ձու, որպեսզի իմանանք թե  քանի՞ ձու կածեն 1 օրում, 20-ը բաժանեցինք 2 հավասար մասի, հաշվեցինք և ստացանք, որ 1 օրում հավերը ածում են 10 ձու։ Հետո նշեցինք, որ շաբաթը ունի 7 օր, վերցրեցինք, 7 խումբ լուցկի, ամեն խմբում 10 հատ լուցկի։ Հաշվելով տեսանք, որ 10+10+10+10+10+10+10=70։ Ստացվեց, որ հավերը 1 շաբաթում կածեն 70 ձու։

Անի Հակոբյան

Կարդացինք խնդիրը, հարցրեցի, թե շաբաթը քանի՞ օր ունի։ Կրկնեցինք շաբաթվա օրերը, և սպասեցի, որ սովորողներն իրենք լուծում առաջարկեն։ Սովորողներից մի քանիսը միասին լուծեցին խնդիրը,  այսպես՝ երկու օրում՝ 20 ձու, չորս օրում՝ 40, վեց օրում՝ 60, մնաց մեկ օր։ Այստեղ փորձեցին հասկանալ․ եթե երկու օրում քսան ձու են ածում, ուրեմն մեկ օրում տասը ձու կածեն, այսինքն՝ 60 ձու հաշվել էին,  10-ն էլ ավելացրին, ստացան՝ 70 ձու։

Առաջարկեցի, որ միանգամից մեկ օրվա ածածը գտնեն։ Քանի-որ նախօրոք հաշվել էին, գիտեին, որ մեկ օրում տասը ձու են ածում, հարցրեցի՝ եթե մեկ օրում տասը ձու են ածում, յոթ օրում քանի՞ ձու կածեն։ Տասնյակներով հաշվելով՝ ստացան յոթանասուն։

Լուսինե Գասպարյան

Սկզբում կարդացինք խնդիրը, իսկ հետո հաշվեցինք շաբաթվա օրերը և խաղացինք խնդրի հետ հետևյալ կերպ։

Ընտրեցինք 7 սովորողի, ովքեր դարձան շաբաթվա օրերը։ Ստվարաթղթից պատրաստեցինք ձվիկներ։ Յուրաքանչյուր երկու սովորող միասին վերցրեց 20 ձու։ 7 սովորողներրց վեցը միասին վերցրեցին 60 ձու։ Որպեսզի 1սովորողի համար էլ կարողանանք վերցնել ձվիկները, հաշվեցինք և գտանք, որ երկու սովորողի 20 ձուն պետք է բաժանել երկուսի միջև և վերցնել այնքան, որքան կլինի 1սովորողի մոտ։ Արդյունքում ստացվեց այսպես` 20+20+20+10 =70 ձու։

 Կարինե Խառատյան

Նախ պետք է բացատրել, որ մեկ շաբաթն ունի յոթ օր: Եթե երկու օրում ածում են քսան ձու, ստացվում է,որ մեկ օրում ածում են տասը ձու: Յոթ հատ տաս ենք գումարում, որ իմանանք` քանի ձու կածեն մեկ շաբաթում:
Տաթև Սահակյան

Այս խնդրի ընթացքում նորից հաշվեցինք շաբաթվա օրերը։ Քանի որ խնդրում ասվում էր` երկու օրում հավերը ածում են քսան ձու, ապա յոթ օրվա մեջ տեսանք, որ երեք երկու օր կա  և մեկ օրն էլ կենտ է մնում։ Երեք քսանները գումարեցինք՝  20+20+20=60: Որպեսզի մեկ օրն էլ ճիշտ գտնենք, խնդրում փոփոխություն արեցի՝ հավերը յուրաքանչյուր օր հավասարաչափ են ածել։ Միանգամից կռահեցին՝ մեկ օրում ածել են 10 ձու։ 60+10=70 ձու։ Ստուգելու համար, նորից 10-ական հաշվեցինք մեկ շաբաթը, տեսանք, որ 70 ձու ստացանք։

Վարսիկ Աթոյան

Պատասխան՝ 70:
Խնդրի հրապարակված տարբերակում «ամեն օր նույն քանակի ձու են ածում» բառերը չկան: Դասարանում խնդիրը քննարկելիս Վարսիկ Աթոյանի դասարանի սովորողները նկատել են թերություն: Փաստից, որ երկու օրում 20 ձու են  ածում, ամենևին չի հետևում, որ օրական 10 ձու են ածում: Վիճակը շտկելու համար խնդրում ավելացրել ենք այդ բառերը:

3. Ճիովանին 3 տորթ թխելու համար օգտագործեց 4 ձու: Քանի՞ ձու է անհրաժեշտ այդպիսի ինը տորթ թխելու համար:

Առաջին դասարանցիների հետ այս խնդիրը հետևյալ տարբերակով փորձեցինք լուծել. 

Սկզբում 9 յուղամատիտ տվեցի և առաջարկեցի հավասար բաժանել երեք սովորողի միջեւ։ Հետո յուրաքանչյուր սովորող իր 3 յուղամատիտը փոխանակեց 4 մատիտի հետ։ Արդյունքում ամեն մեկը 4 մատիտ ունեցավ, միասին հաշվեցինք 4+4+4 ստացվեց 12 մատիտ։ 

Փորձեցինք նաեւ տարբերությունը տեսնել.

սկզբում յուրաքանչյուրն ուներ 3 յուղամատիտ, փոխանակելուց հետո 1-ով շատ մատիտ ունեցավ։  Միասին ունեին 9 յուղամատիտ, փոխանակելուց հետո դարձավ 12 մատիտ, այսինքն 1-ով   շատացնելով 3 մատիտ ավելացավ։
Մանուշակ Աբրահամյան

Մարգարիտ Թամազյան

Խնդիրը դասարանում կատարել ենք։Նախ կարդում ենք խնդիրը, բոլորը պատմում են, ի՞նչ հասկացանք, ի՞նչ ունենք, քանի՞ հատ ունենք, ի՞նչ է պահանջվում։ Խնդիրը մի լավ քննարհելուց հետո , ձեռքի տակ եղած դիդակտիկ իրերով խաղացինք, նկարեցինք  խնդիրը, ավելի լավ պատկերացնելու համար։ Գիտենք , որ  3 տորթ թխելու համար օգտագործել են 4 ձու, հարկավոր է գտնել քանի՞ ձու կօգտագործենք  նմանատիպ 9 տորթ պատրաստելու համար։
Խնդրում  շատ կարևոր բառ է նմանատիպ բառը։ Այսինքն , եթե 3 տորթի համար օգտագործել ենք  4 ձու , ապա  9 տորթի համար անհրաժեշտ կլինի 12 ձու։
Մարինե Մանուկյան

Պատասխան՝ 12:
4. Ութ ընկերներ ձվակռիվ էին խաղում: Ընկերներից յուրաքանչյուրը մյուսների հետ մեկական անգամ ձու կռվացրեց: Կռվի արդյունքում ձվերից մեկը կոտրվում էր, մյուսը՝ ոչ: Քանի՞ ձու կոտրվեց այդ խաղի ժամանակ:

1-ին  խաղացողը խաղացել է բոլորի հետ՝ այսինքն՝ 7, 2-րդը՝ 6, 3-րդը՝ 5, 4-րդը՝ 4, 5-րդը՝ 3, 6-րդը՝ 2, 7-րդը՝ 1։
	1-2
	2-3
	3-4
	4-5
	5-6
	6-7
	7-8

	1-3
	2-4
	3-5
	4-6
	5-7
	6-8
	

	1-4
	2-5
	3-6
	4-7
	5-8
	
	

	1-5
	2-6
	3-7
	4-8
	
	
	

	1-6
	2-7
	3-8
	
	
	
	

	1-7
	2-8
	
	
	
	
	

	1-8
	
	
	
	
	
	


28 կռիվ է տեղի ունեցել, արդյունքում 28 ձու է կոտրվել։ 

Կարինե Մամիկոնյան

Քանի որ 8 ընկերներից յուրաքանչյուրը խաղում է մնացած 7 հոգու հետ և ձվակռիվ տեղի է ունենում 2 հոգու միջև, ուստի կանցկացվի 8*7:2=28 խաղ: Քանի որ յուրաքանչյուր խաղի ժամանակ ձվերից մեկն է կոտրվուծ, ուստի 28 խաղի արդյունքում կկոտրվի 28 ձու: 

Այս խնդիրը  սովորողների հետ կարելի է  հավկիթներով խաղալ Զատիկին: 

Դասարանում լուծել ենք այսպես.

8 սովորող մի շարքով կողք կողքի կանգնել են: 

1-ին կանգնած  սովորողը մնացած 7-ի հետ խաղում ու նստում է: Մենք խաղացինք մատիտներով։ Մնում են 7 կանգնած սովորող:  1-ին կանգնած սովորողը մնացած 6-ի հետ խաղում ու նստում է: Մնում են 6 կանգնած սովորող:

 1-ին կանգնած սովորողը մնացած 5-ի հետ խաղում ու նստում է: Մնում են 5  կանգնած սովորող: 1-ին կանգնած սովորողը մնացած 4-ի հետ խաղում ու նստում է: Մնում են 4 կանգնած սովորող: 1-ին կանգնած սովորողը մնացած 3-ի հետ խաղում ու նստում է: Մնում են 3 կանգնած սովորող:  1-ին կանգնած սովորողը մնացած 2 սովորողի հետ խաղում ու նստում է: Մնում են  2 կանգնած  սովորող: 1-ին կանգնած սովորողը մնացած 1 սովորողի հետ խաղում ու նստում է: Մնում է 1 կանգնած սովորող: Արդյուքում անցկացվեց՝
7+6+5+4+3+2+1=28 ձվախաղ, որի արդյունքում կոտրվեց 28 ձու:

Աշխեն Թադևոսյան

Խնդիրը լուծելու համար ութ սովորողներ կկանգնեն շրջանաձեւ եւ հերթով կսկսեն ձվակռիվ: Առաջին սովորողը կխաղա ձվակռիվ 7 սովորողի հետ, հաջորդը 6 սովորողի հետ եւ այդպես վռրջին սովորողը 1 սովորողի հետ: Վերջում կստանանք,
որ եղել է 7+6+5+4+3+2+1=28 խաղ: Քանի որ ամեն անգամ մեկ ձու է կոտրվել, ուրեմն կոտրված կլինի 28 ձու:

Սաթեն Քարաջյան

Նաիրուհի Համբարձումյան

Քանի որ ընկերներից յուրաքանչյուրը մյուսների հետ մեկական անգամ է ձու կռվացրել, հետևաբար 1-ին խաղացողը 7 հոգու հետ է խաղացել, 2-րդը` 6, 3-րդը` 5, 4-րդը` 4, 5-րդը` 3, 6-րդը` 2, 7-րդը` 1,  8-ը`0։
Խաղերի ընդհանուր քանակը կլինի 28։
Քանի որ ամեն  խաղում մեկական ձու է կոտրվել, ապա 28 խաղում կոտրված կլինի 28 ձու։
Հռիփսիմե Առաքելյան

 Պատասխան՝ 28:
5. Չորս ու կես ժամից կլինի ժամը 4:00 կեսգիշերից հետո: Հիմա ժամը քանի՞սն է:

Նախ paint նկարչական ծրագրով նկարում ենք ժամացույց և սլաքները դնում ենք նշված ժամի վրա` ժամը 4։00, նաև անդրադարձել ենք ցերեկվա և  գիշերվա ժամերին։ Հետո հաշվելով չորս ժամ հետ ենք գնացել, հասել ենք ժամը 24։00֊ին, այնուհետև ևս կես ժամ հետ ենք հաշվել, ստացել ենք  ժամը` 23։30։
Մարի Միքայելյան

Սաթենիկ Սիմոնյան
Սովորողների հետ կարդացինք խնդիրը։ Էկրանին բացեցինք ժամացույցի նկար, անդրադարձանք ժամացույցի սլաքներին (թե որ սլաքն ինչ է ցույց տալիս)։ Այնուհետև իրական ժամացույցի վրա սլաքները դրեցիք ժամը 4-ի վրա ու չորս ու կես ժամ հետ պտտեցինք, եղավ ժամը 23։ 30 (11։30)։
Մերի Գրիգորյան
Նախ սովորողների հետ կքննարկենք ժամացույցը ինքնաշեն սլաքավոր ժամացույցի վրա։ Կսահմանենք կեսգիշերը, մեկ ժամի կատարած շրջանը,  կես ժամի բովանդակությունը, ապա 4 ժամ և կես ժամ հետ գնալով, կգտնենք պատասխանը։
23:30 

Սլաքավոր ժամկ վրա երեկոյան՝ 11:30։
Արաքս Հովհաննիսյան
Դասարանում ունենք ժամացույց,  որի միջոցով լուծեցինք խնդիրը: Երեխաների հետ ճշտեցինք, որ կես ժամը 60 րոպեի կեսն է, այսինքն` 30 րոպե: 4:00-ից հետ հաշվեցինք(սլաքները փոփոխելով) չորս ու կես ժամ և ստացավեց 23:30:

Լենա Վարդանյան

Պատասխան՝ 23:30:
6. Ավետի հավաքած խորանարդի յուրաքանչյուր երես ուներ 4 տարբեր գույն։ Խորանարդը քանդվել էր, Ավետը ո՞ր համարի խորանարդը պետք է ընտրի, որպեսզի խորանարդն ամբողջանա;

Սովորողները ունեին այս խորանարդի նման խաղալիք, որը իրենք անվանում են «կուբիկ-ռուբիկ», հենց այդ խաղալիքի օգնությամբ էլ այս խնդիրը լուծեցինք, նույնիսկ սովորողներից մեկի խաղալիքն էլ այս խորանարդի նման քանդվել էր։ Շատ հետաքրքիր քննարկում ստացվեց, սովորողներն էլ շատ արագ կողմնորոշվեցին։

Ճիշտ պատասվանը 2-րդն էր։

Մանե Հարությունյան

Խնդիրը կարդալուց հետո ուշադրություն դարձրինք կարևոր պայմանին , որ խորանարդի յուրաքանչյուր երես ունի 4 տարբեր գույն։ Խորանրդի նիստերը  նշանակեցինք տառերով։ Որպեսզի ճիշտ տարբերակը ընտրեինք,  նախ դիտարկեցինք խորանարդի վերին՝ ԱԲԳԴ երեսը․ ունենք դեղին, կանաչ և կապույտ գույները, տեսանք, որ եղած գույներից պակասում է կարմիրը։ Պատասխանի տարբերակներից բացառեցինք առաջին և հինգերորդ տարբերակները։Հաջորդը դիտարկեցինք ԴԳԷԶ երեսը, եղած չորս գույներից այստեղ պակասում է կապույտը, այսինքն խնդրի պայմաններին կարող են բավարարել երկրորդ և չորրորդ տարբերակները, որպեսզի  այս երկուսից ընտերնք ճիշտ տարբերակը, դիտարկում ենք երևացող վերջին՝ ԱԴԶԵ երեսը։,Եղած գույներից պակասում է դեղինը, այսինքն 2-րդ և 4-րդ տարբերակկներից,խնդրի պայմանին բավարարում է 2-րդ տարբերակը։

Անահիտ Մելքոնյան

Սովորողների հետ նախ ուսումնասիրել ենք կցված խորանարդի նկարը... նկարն այնքան եմ մեծացրել, որ գույները տարբերակելու համար լավ տեսանելի լինեն: Արդյունքում նկատեցինք, որ վերին նիստում բացակայում է կարմիր, աջակողմյան նիստում՝ կապույտ, իսկ դիմացի նիստում՝ դեղին գույները:  Տարբերակները ևս առաձին-առանձին դիտարկել ենք  և ընտրել երկրորդ տարբերակը, քանի որ միայն այդ տարբերակում է վերևը՝ կարմիր, աջ կողմը՝ կապույտ, դիմացը դեղին գույներ: 

Խնդիրը գործնականում լուծելու համար կարծում եմ կարող ենք թղթից պատրաստել նմանատիպ խորանարդներ և լուծել:
Սիդոնյա Վիրաբյան

Խնդիրը լուծել ենք խորանարդները հերթով տեղադրելով: Տեղադրել ենք ու դիտարկել ենք, թե արդյոք բավարարում է տրված պայմանին, որը հետևյալն է՝ խորանարդի յուրաքանչյուր երես ուներ 4 տարբեր գույն...

Ճիշտ պատասխանը երկրորդ խորանարդն է:

Անահիտ Հարությունյան


Պատասխան` 2-րդ:
7. Նռանեն գրում է «մաթեմատիկա» բառը՝ օրական մեկ տառ: Նա սկսում է գրել չորեքշաբթի օրը: Շաբաթվա ո՞ր օրը կավարտի այդ բառի գրությունը:

Մարիամ Մանասյան
Նախ հաշվեիցնք, թե քանի տառ ունի մաթեմատիկա բառը։ Տեսանք, որ 10 տառ ունի։ Քանի որ Նռանեն սկսել էր գրել չորեքշաբթի օրը, մենք օրացույցի օգնությամբ հաշվեինք, թե շաբաթվա որ օրը կլինի 10 օր անց։ Պարզեցինք, որ աշխատանքը կավարտի ուրբաթ։

	Չորեքշաբթի
	Մ

	Հինգշաբթի
	Ա

	Ուրբաթ
	Թ

	Շաբաթ
	Ե

	Կիրակի
	Մ

	Երկուշաբթի
	Ա

	Երեքշաբթի
	Տ

	Չորեքշաբթի
	Ի

	Հինգշաբթի
	Կ

	Ուրբաթ
	Ա


Մարիամ Խաչատրյան

Նախ կարդացինք ու քննարկեցինք խնդիրը։ Հաշվեցինք մաթեմատիկա բառի տառերը' 10 տառ։ Սովորողները ինքնուրույն լուծեցին։ Ստացան երկու տարբեր պատասխան' ուրբաթ և շաբաթ։ Շաբաթ ստացել էին, որովհետև չորեքշաբթիից չորեքշաբթի հաշվել էին մեկ շաբաթ' 7  օր , որին  էլ գումարել էին 3 օր։ Քանի որ այդպես էին հաշվել, նորից անդրադարձանք շաբաթվա օրերին։ Շաբաթվա 7 օրը ստացվում է երկուշաբթիից կիրակին, ոչ թե' երկուշաբթիից երկուշաբթին։ Քանի որ չորեքշաբթի օրվանից է սկսել գրել, 7-րդ օրը կլինի երեքշաբթին, որին ավելացրեցինք մնացած 3 օրերը, որ լրանա 10-րդ օրը։ 10-րդ օրը  ուրբաթը եղավ։

Նելի Թովմասյան

Թամար Մարիմյան
Համակարգչում ներմուծեցինք շաբաթվա օրերը: Հաշվեցինք մաթեմատիկա բառը քանի տառ ունի և չորեքշաբթի օրվանից հաշվեցինք: Քանի որ մաթեմատիկա բառը ունի 10 տառ կստացվի որ Նռանեն վեջին տառը կգրի ուրբաթ օրը:

Սրբուհի Ներսիսյան

Պատասխան՝ ուրբաթ:
8. Արամը բացեց իր խնայատուփը: Առաջին օրը ծախսեց իր հավաքած գումարի կեսը: Երկրորդ օրը՝ մնացածի կեսը, և իր մոտ մնաց 800 դրամ: Որքա՞ն գումար էր հավաքել 
Արամը:

Սկսում են հետ հաշվել ՝քանի որ 800-ը երկրորդ օրվա գումարի կեսն է,ապա 800 անգամ 2։ Ստանում ենք երկրորդ օրվա սկզբի գումարը ՝1600 մինչև կեսը ծախսելը։ Հետո բազմապատկում ենք 1600-ը 2 ով  և ստանում ենք, թե որքան գումար է եղել ամենասկզբից։ Եղել է 3200 դրամ։

Անահիտ Ավագյան

Այս խնդիրը 2 եղանակով ենք լուծել։

Սովորողներից 6-ը միանգամից պատասխանն ասացին, ասելով ՝ պարզ է 800-ի կրկնակին ՝1600-ն է,  1600-ինը՝ 3200։

Մնացածի հետ փորձեցինք մանրամասն հասկանալ, բաժանվեցինք 6 խմբի, յուրաքանչյուր խմբին միացավ 1 սովորող, ով շուտ լուծումն ասել էր և բացատրեց խմբի մասնակիցներին։ Կային սովորողներ, ովքեր դժվարացան և ես միացա խմբին, միասին Word-ով 1-ին,2-րդ, 3-րդ, օրվա համար փոքրիկ աղյուսակ գծեցինք։

3-րդ վանդակում գրեցինք մնացած գումարը՝ 800 դրամ։

2-րդ վանդակը լրացնելու համար գտանք այն թիվը(1600) , որի կեսը 800 -ն էր։

1-ին վանդակի համար էլ գտանք այն թիվ, որի կեսը հավասար էր 1600-ի, ստացվեց 3200:

Ազնիվ Մանուկյան

Այս խնդիրը վերջից լուծվող խնդիր է:  Միայն պետք է ուշադիր լինենք, որ կեսը չպակասեցնենք, այլ ավելացնենք: 

Այսինքն՝

800x2=1600

1600x2=3200

Արամի խնայած գումարը 3200 դրամ էր:

Գոհար Սմբատյան

Անի Գրիգորյան

Լուսինե Պետրոսյան Գ.

Պատասխան՝ 3200 դրամ:
9. Կարենը խաղ էր խաղում և ուներ 9 անգամ խոցելու հնարավորություն: Ճիշտ նշանակետին խոցելուց հետո ստանում էր ևս 3 անգամ խոցելու հնարավորություն: Որոշի՛ր, թե քանի անգամ է ճիշտ նշանակետին խոցել Կարենը, եթե գիտենք, որ ընդհանուր դիպչել է 30 անգամ:

Խնդիրը կարդալուց հետո, սկսեցինք քննարկել կետերը, պայմանները, սկսեցինք քննարկել վերջից։ Կարենը խոցելու արդյունքում դիպչել է նշանակետին 30 անգամ։ Նա հնարավորություն ուներ խոցելու 9 անգամ։ Սովորողների հետ պարզեցինք, որ 30-ից 9-ը իր ունեցած խոցելու հնարավորությունների թիվն է` մնաց 21։ Եվ քանի որ խնդրում մի պայման էլ կա.

ճիշտ նշանակետին խոցելուց հետո ստանում էր ևս 3 անգամ խոցելու հնարավորություն: Այսպես` եթե մնաց 21խոցում, որը Կարեն ունեցել է ամեն անգամ ճիշտ նշանակետին խոցելուց հետո։ Մենք պետք է պարզենք, թե քանի անգամ է ճիշտ նշանակետին խոցել, որ արդյունքում 21 խոցում է եղել։ Հաշվեցինք քանի անգամ է դիպչել նշանակետին ամեն անգամ, որ ամեն անգամ 3 խոցելու հնարավորություն է տրվել։ Հաշվեցինք` 21-ի մեջ քանի հատ 3 կա` 21։ 3=7։ Կարենը 7 անգամ հարվածել է ճիշտ նշանակետին։ 
Մարգարիտ Հովնանյան

 Կարենը 9 անգամ խոցելու հնարավորություն ուներ, բայց դիպչել էր 30 անգամ, նշանակում է խոցելու հնարավորություն վաստակել է 21 անգամ՝ ճիշտ խոցելով  նշանակետին: Քանի որ յուրաքանչյուր ճիշտ նշանակետին խոցելու համար ստանում է 3 անգամ կրկին խոցելու հնարավություն, ուրեմն նա ճիշտ նշանակետին խոցել է 21 : 3 =7 անգամ:
Արմինե Մնացականյան

Խնդիրը հետաքրքիր էր, լուծեցինք խաղալով: Մենք ընտրեցինք մատիտներ և խաղացինք (կարելի էր նաև խաղալ բակում`քարերով, գնդակներով): Պատի վրա ընտրեցինք մեզ համար նշանակետ (մեր նշանակետը  կարող էր նաև այլ առարկա  լինել) և 1 մատիտը նետեցինք տվյալ նշանակետին և այստեղ էլ սկսեցինք զրուցել, որ եթե մատիտը դիպչի մեր նշանակետին, ապա 3 անգամ խոցելու հնարավորություն կստանանք : Հիշեցինք նաև, , որ Կարենը նշանակետին խոցելու ընդամենը  9 հնարավորություն ուներ  և ընդհանուր կատարել էր  30 խոցում: 

Խնդիրը տարբեր ձևերով քննարկելուց հետո, էսպես հաշվեցինք. 

Նախ և առաջ 30-ից հանեցինք այն 9-ը, որի հնարավորությունը Կարենն ուներ , որպեսզի տեսնեինք, թե այդ 9-ից բացի քանի անգամ է խոցում կատարել, այստեղ տեսանք, որ բացի այդ 9-ից կատարել է ևս 21 խոցում (30-9=21): Ինչպես վերը նշեցի, խնդրում ասվում էր, որ ամեն անգամ ճիշտ նշանակետին խոցելու համար ևս 3 հնարավորություն էր ընձեռվում, այստեղ նկատեցինք, որ Կարենն ուներ 21 հավելյալ խոցում և այդ 21 խոցման իրավունքը վաստակել էր` 1 ճիշտ խոցում +3 սկզբունքով: Այսպիսով`  սկսեցինք հաշվել, թե 21-ի մեջ քանի 3 կա` 21:3=7: Ու հասկացանք, որ Կարենը  9 հնարավորությունից ճիշտ նշանակետին խոցել է 7 անգամ: 

Քրիստինե Հովսեփյան

Քանի որ , 9 անգամ խոցելու հնարավորություն ուներ և գիտենք, որ Կարենը դիպչել էր 30 անգամ, ապա

30 - 9=21

Գիտենք, եթե ճիշտ նշանակետին էր խոցում, ապա ևս երեք անգամ կրակելու հնարավորություն էր ունենում. ուստի նա կկրակի 21։3=7

Մելինե Սիմոնյան

Պատասխան՝ 7:
10. Քանի՞ եռանկյուն կա պատկերում:

Պատկերը բաժանում ենք երեք մասի, ստանում ենք 3 հավասարակողմ եռանկյուններ, որոնք կազմված են 6 եռանկյուններից։ 3×6=18 եռանկյուն:

Սեդա Խաչատրյան

Քառակուսիներով նմանատիպ երկու խնդիրներ առաջարկեցի, որ կարողանան լուծման ձևը հասկանալ: 
Առաջին հայացքից, սովորողների մեծ մասն ասացին, որ մեկ քառակուսի են տեսնում, մի մասն էլ ասաց, որ չորս քառակուսի են տեսնում: Հետո ես ասացի, որ  այնտեղ հինգ քառակուսի կա, փորձեն գտնել: Paint-ով, թղթի վրա /ով ինչպես ցանկացավ/ սկսեցինք ներկելով  հաշվել: 

Վերջում  բացեցի ֆլեշմոբի  10-րդ խնդիրը և սկսեցինք  գունավորելով հաշվել:

18 եռանկյուն

Արմինե Գյոնջյան

Քանի որ 5 տարեկանները ճանաչում են մի քանի երկրաչափական պատկերներ` ընդ որում եռանկյուն, և շատ լավ գիտեն, որ եռանկյունն ունի կողմ-անկյուն, երբ պատկերը ցույց տվեցի հեռուստացույցով, սովորողները միանգամից արձագանքեցին,  որ կա 4 եռանկյուն` ընդհանուր 1 մեծ և վերևի շարքի 3 եռանկյունները ։ Բայց քանի որ նկարում կա 18 եռանկյուն, որպեսզի սովորողները էլ ավելի լավ պատկերացնեն, յուրաքանչյուր եռանկյուն տարբեր գույնի մատիտներով  ընդգծեցինք, որից հետո ըստ գույների հաշվեցինք ։
Գայանե Թորոսյան

Համիկ Ղազարյան
Պատասխան՝ 18:
